
Fororð
Árið 2025 var eitt týðandi ár fyri Sjúkrahúsverkið. 

Hetta var eitt ár, har bæði strategiska arbeiðið og 

fakliga menningin settu sín dám á verkið. Hetta 

var eisini síðsta árið, har vit arbeiddu við strategiini 

fyri 2021–2025, sum hevur verið felags kósin hjá 

øllum trimum sjúkrahúsunum seinastu fimm árini. 

Strategiin hevur verið okkara felags grundvøllur, og 

í 2025 gjørdu vit tey seinastu stigini í hesum arbeiði. 

Við hesum hevur Sjúkrahúsverkið tikið enn eitt fet 

fram ímóti at virka sum eitt sameint sjúkrahúsverk, 

har vit arbeiða út frá somu málum og strategi.

Sum eitt av strategisku málunum er felags visitatión 

innan ortopedi nú sett í verk. Hetta gevur okkum 

bæði betri stýring, greiðari raðfesting og eina meira 

gagnliga nýtslu av tilfeinginum á øllum trimum 

sjúkrahúsunum. Hetta er ein greið ábending um, at 

skipanirnar í Sjúkrahúsverkinum gerast sterkari og 

meira effektivar.

Eitt annað hæddarpunkt í ár var, at leiðslumenn­

ingarskeiðið fyri allar leiðarar í Sjúkrahúsverkinum 

varð liðugt. Hetta hevur styrkt felags kulturin og skapt 

eina týðuliga felags kós í dagliga leiðsluarbeiðinum. 

Vit vita, at leiðsla er ein háttur at skapa tryggleika og 

menna organisatiónina – og tí hevur hetta verið eitt 

ynski og ein íløga í framtíðina, sum vit longu síggja 

úrslit av.

Á tekniska økinum hevur verið nógv virksemi. Rann­

sóknarstovan á Landssjúkrahúsinum hevur fingið 

nýggja rørskipan, eitt arbeiði sum hevur stóran  

týdning fyri trygd, arbeiðsgongdir og framtíðar 

kapasitet. Hóast avbjóðingar so hevur arbeiðið í 

H-bygninginum hildið fram, har eitt nú goymslan er 

flutt inn – og vit síggja øll fram ímóti, at H-bygning

urin verður liðugur seinni í 2026.

2025 var sostatt eitt ár við stórum broytingum, 

samstarvi og felags átaki at taka tey síðstu fetini 

í strategiini fyri 2021–2025. Arbeiðið við nýggjari 

strategi, sum skal seta kósina frá 2026 og frameftir, 

er um at verða liðugt. Vit fara at byggja víðari á 

okkara styrkir, og vit fara framhaldandi at leggja 

dent á dygd, samskipan og eina samanhangandi 

sjúklingagongd – við menniskjanum í miðdeplinum.

Árið endaði við at Steinar Eirikstoft fór í annað starv. 

Eg vil fegin takka honum fyri hansara arbeiði og 

stóra íkast til verkið. Samstundis hava vit nú fingið 

Per Busk settan sum fyribils forstjóra, og vit síggja 

fram til gott samstarv í tíðini, sum kemur.

Takk til øll starvsfólk í Sjúkrahúsverkinum fyri tykkara 

ágrýtni og fakliga hegni. Tit eru kjarnin í tænastuni, 

sum vit veita samfelagnum – og uttan tykkum vóru 

øll hesi úrslitini ikki møgulig.

 

Leiðslan í Sjúkrahúsverkinum

Árið, ið fór
Nú vit líta aftur á 2025, kunnu vit enn einaferð siga, 

at árið, ið fór, var hendingaríkt fyri Sjúkrahúsverkið. 

Fleiri nýggj átøk vórðu sett í verk, ið koma bæði 

sjúklingum, starvsfólki og samfelagnum sum heild, 

til góðar. Sjúkrahúsverkið hevur útbúgvið ein hóp 

av starvsfólkum og verið við til at menna nógv 

starvsfólk fakliga. Strategiarbeiði hevur fylt nógv fyri 

leiðslurnar og arbeiðsbólkar, sum bæði hava tikið 

samanum og avgreitt strategiina, sum gekk fram til 

2025, og hava ment eina nýggja strategi, sum fer at 

fevna um árini 2026-2030. 

Nýggj átøk sett í verk
Í 2025 varð farið undir fleiri royndar

skipanir at veita heilsutænastur í 

nærumhvørvinum, ið fyri tann einstaka 

borgaran fer at merkja, at viðgerðir og 

tænastur verða lættari at koma til. 

Fyrsta átakið var innan palliatión, har ein sjúkra­

røktarfrøðingur við serútbúgving innan krabba­

sjúkrarøkt, varð sett til at kanna, hvør tørvurin er, og 

fyrireika veiting av vegleiðing og ráðgeving innan 

palliatión til sjúklingar, avvarðandi og starvsfólk.

Medisinski depilin koyrdi eina royndarskipan innan  

gastroenterologiska økið, har læknin í hvørjum ein­

støkum føri metti um, hvat slag av viðtalu tann einstaki 

sjúklingurin skuldi hava, og um tað var neyðugt, at 

sjúklingurin skuldi møta á Landssjúkrahúsinum ella 

um televiðtala var møgulig. 

Klaksvíkar Sjúkrahús byrjaði eisini at bjóða telefon­

viðtalur til urologiskar sjúklingar, har tað ikki var 

neyðugt at møta á sjúkrahúsinum. Endamálið var at 

stytta um bíðilistarnar, og at stytta sjúklingagongdina, 

so sjúklingurin skjótari kemur til kanning og skjótari 

fær svar.

Hoyriklinikkin byrjaði at bjóða borgarum í Suður­

oynni til viðtalu á Suðuroyar Sjúkrahúsi, so teir  

sleppa undan at ferðast til Landssjúkrahúsið til  

viðtalur. Tilboðið fevnir um hoyrikanningar, hoyri­

screeningar av nýføðingum, tillaging av hoyritólum 

og regluligt eftirlit við hesum.

Samanumtikið hava royndarskipanirnar eydnast 

væl, og tað hevur verið ein fyrimunur hjá teimum 

sjúklingum, har tað ber til, at teir sleppa undan at 

ferðast til viðtalur, og sparir tað teimum bæði tíð og 

orku. 

Á kliniska økinum kann eisini nevnast, at í 2025 varð  

farið undir at gera journalupptøkur á Suðuroyar 

Sjúkrahúsi til skurðviðgerðir í restini av Sjúkrahús­

verkinum. Somuleiðis kom plastikkirurgiska virk­

semið aftur í gongd á Suðuroyar Sjúkrahúsi við avtalu 

við serlæknar á Ríkissjúkrahúsinum. Hetta hevur 

týdning fyri bæði sjúklingar og fyri at gagnnýta 

førleikar og kapasitet betur, og er eitt kærkomið stig 

fyri alt Sjúkrahúsverkið.

Fyrsta juni varð akuttmedisinari settur í royndar­

starv á Suðuroyar Sjúkrahúsi. Royndirnar við akutt­

medisinara knýttan at sjúkrahúsinum hava verið 

sera góðar, og hevur hetta styrkt munandi um bráð­

feingistænastuna og breiðu heilsutænasturnar á 

seingjadeildini.

Eitt annað týdningarmikið stig í 2025 var, at 

Klaksvíkar Sjúkrahús gjørdi avtalu um samstarv við 

Almannaverkið um terapeutiskar tænastur. Hetta 

merkir, at ergo- og fysioterapeutar frá KS nú arbeiða 

á Skálagarði. Hetta er eitt stórt framstig, og eitt gott 

dømi um, hvussu samstarv tvørtur um stovnar kann 

skapa virði, bæði fyri brúkarar og samfelagið.

Í 2025 vórðu tvær av teimum screeningum, sum 

Sjúkrahúsverkið bjóðar, dagførdar. Fyribyrgjandi 

kanningin fyri lívmóðurhálskrabba, varð víðkað til 

at fevna um kvinnur í aldrinum 23 - 64 ár, og fylgir 

sostatt tilmæli 17 í Krabbameinsætlanini fyri Føroyar.

Pinkubarnascreeningin varð somuleiðis víðkað, 

soleiðis at PKU blóðroyndin í hælinum á nýføðingum 

nú eisini fevnir um ílegukanningar fyri CTD, HLCS, 

CF og GSDIIIa gjørdar á PKU-kortinum. Hetta fylgir 

tilmæli um kanning av ílegusjúkum í Føroyum.

Sjúkrahúsverkið sum 
útbúgvingarstað
Sjúkrahúsverkið spælir ein virknan leiklut 

sum útbúgvingarstað fyri starvsfólk í 

nógvum ymiskum fakbólkum. 

Í 2025 vóru í miðal 55 læknar í útbúgvingarstørvum á 

Landssjúkrahúsinum.

Á hvørjum ári er Sjúkrahúsverkið við til at útbúgva 

serlæknar í almennum medisini, har læknar taka  

4½ ára serlæknaútbúgving á Landssjúkrahúsinum 

og í kommunulæknaskipanini, har teir eru í ymsum 

læknaviðtalum. 

Av øðrum starvsfólkum sum hava lokið útbúgving 

í árinum kunnu nevnast: Sersjúkrarøktarfrøðingar í 

psykiatriskari sjúkrarøkt; Serútbúgving í intensivari  

sjúkrarøkt; Serútbúgving í anæstesi sjúkrarøktar­

frøði; Føðsluatstøðingar á Suðuroyar Sjúkrahúsi og  

á Landssjúkrahúsinum. Harumframt stóðu seks  

starvsfólk í Sjúkrahúsverkinum í 2025 sveinaroyndina 

sum ambulansuviðgerðar.

Í sambandi við útbúgvingina av sjúkrarøktarfrøð­

ingum, verður ein árlig postarasýning fyriskipað á 

Landssjúkrahúsinum av bachelorritgerðum í sjúkra­

røktarfrøði. Útbúgvingin í sjúkrarøktarfrøði gevur  

eitt nú førleika til at miðla sjúkrarøkt, og fram­

sýningin gevur høvi at miðla nýggjastu vitanina um 

sjúkrarøkt, sum kann viðvirka til menning av heilsu- 

og sjúkrarøkt í føroyska samfelagnum.

Í 2025 fóru Sjúkrahúsverkið og Fróðskaparsetur 

Føroya undir samstarv at skipa Sjúkrahúsverkið 

sum universitetssjúkrahús. Hetta merkir millum 

annað, at heilsustarvsfólk hava møguleika fyri 

bæði at starvast og at granska á sjúkrahúsunum. 

Tað fer væntandi at økja áhugan hjá fleiri læknum, 

sjúkrarøktarfrøðingum og øðrum heilsustarvsfólki 

at starvast innan føroyska sjúkrahúsverkið.

Landssjúkrahúsið gjørdi, í samstarvi 

við Landsverk, avtalu við P/F Fjarhita­

felagið um at leggja fjarhita inn í Lands

sjúkrahúsið. Tað merkir, at oljufýringin 

verður skift út við grøna orku.

Talan er ikki bara um eitt stig á grønu leiðini, men 

eitt risa lop. Við hesi umlegging verða umleið 1 

millión litrar av brenniolju spardir á hvørjum ári. Tað 

svarar til triðingin av allari oljunýtsluni hjá almennu 

Føroyum til bygningsupphiting í 2024!

Arbeiðið byrjaði á heysti 2025 og í 2026 verður tað 

mesta av Landssjúkrahúsinum hitað við fjarhita. 

Undantakið er H-bygningurin, sum longu nýtir eina 

sjóhitaskipan í Álakeri.

Tá umleggingin er liðug, er tað bert dampfram­

leiðslan í Felagsvaskarínum á Landssjúkrahúsinum, 

sum brúkar olju.

Eitt av strategimálum Sjúkrahúsverksins 

hevur verið at fáa felags visitatión fyri 

Sjúkrahúsverkið. 

Ein felags visitatión er fortreyt fyri, at virksemið og 

tilfeingið í Sjúkrahúsverkinum kann gagnnýtast til 

fulnar, og tí gleðast vit um, at sjøtul er settur á felags 

visitatión fyri ortopedi.

Tann 20. januar vórðu broytingar settar í verk, so 

at ávísingar, sum læknar senda, allar enda á sama 

stað, og ikki á trimum ymiskum støðum, alt eftir um  

ávísingin er til Landssjúkrahúsið, Klaksvíkar Sjúkrahús 

ella Suðuroyar Sjúkrahús.

Broytingin hevur við sær, at vit fáa eina inngongd og  

felags visitatión til ávísingar innan hvørja sergrein. 

Á hendan hátt sleppa vit undan dupultávísingum. 

Harvið kann kapasiteturin gagnnýtast optimalt, og 

størri gjøgnumskygni verður í bíðitíðunum.

Landssjúkrahúsið verður grønari

Felags visitatión fyri ortopedi

Sjúkrahúsverkið setti í 2020 út í kortið 

eina strategi fram til 2025, har eitt av 

høvuðsmálunum var at menna eitt 

sameint Sjúkrahúsverk. Flestu málini 

eru rokkin, og grundarlagið undir einum 

sterkum og samanhangandi verki er lagt.

Leiðslan hevur sett kósina, men tað eru starvsfólkini, 

sum hava gjørt arbeiðið. Sameiningin hevur kravt 

nógv, men við professionalismu og samstarvsvilja 

hava tey verið avgerandi fyri úrslitini.

Eitt sereyðkenni hevur verið tætt samstarv tvørtur 

um sjúkrahúsini. Hetta hevur styrkt innlit og fatan 

og givið góð og haldfør úrslit.

Á tøkniliga økinum eru felags net, heimasíða og leið­

regluskipanir sett í verk, sum gera samskiftið smid

ligari. Kliniskt er m.a. felags vaktsentralur skipaður, 

sum gevur betri yvirlit og trygd.

Felags visitatión er eisini sett í verk á ortopediska 

økinum, so sjúklingar verða mettir eftir somu treytum  

óansæð stað. Hetta er eitt stig móti javnari og meira 

samanhangandi tænastu.

Nýggj strategi byggir á ta gomlu
Í 2025 byrjaði arbeiðið at menna eina nýggja strategi. 

Hendan byggir víðari á tað, sum er eydnast í undan­

farnu strategi. Tað, sum hevur riggað væl, verður 

styrkt og víðkað, meðan øki, har trupulleikar hava 

verið, verða endurskoðað og tillagað. 

Tað er týdningarmikið at viðurkenna, at arbeiði við 

strategiskum málum tekur tíð og orku. Hetta er ein 

natúrligur partur av stórum broytingartilgongdum. 

Tað týdningarmesta er, at vit læra av royndunum og 

halda fram at menna okkum.

Eitt sameint Sjúkrahúsverk

Strategi fram til 2025
Leiðslan í Sjúkrahúsverkinum menti eina strategi 

fyri Sjúkrahúsverkið fram til 2025. Nú 2025 er 

komið at enda, kunnu vit hyggja aftur á eitt væl 

eydnað arbeiði. Arbeiðsgongdin hesi árini hevur 

verið støðug og góð, og vit kunnu staðfesta, at 

av teimum 39 málunum, sum skotið varð eftir at 

røkka innan ársenda 2025, eru 64 prosent rokkin 

ella sett í verk.

Ásett vóru 43 strategimál, sum hava til endamál 

at sameina og samskipa Sjúkrahúsverkið. Fýra av 

hesum eru løgd saman undir einum strategimáli, 

ið tilsamans gevur Sjúkrahúsverkinum 39 mál at 

arbeiða fram ímóti.

Leiðslan í Sjúkrahúsverkinum hevur ment eina strategi fyri Sjúkrahúsverkið fram til 2025. 
Arbeiðsgongdin hevur verið støðug og góð, og væntandi eru øll málini rokkin ella sett í verk 
við ársenda 2025. 2024 var eitt ár, har fleiri mál vórðu bæði rokkin og sett í verk.

Ásett vóru 43 strategimál, sum hava til endamál at sameina og samskipa Sjúkrahúsverkið. 
Fýra av hesum eru løgd saman undir einum strategimáli, ið tilsamans gevur 
Sjúkrahúsverkinum 39 mál at arbeiða fram ímóti.

Tilsamans eru 21 av 39 málum avrikað ella sett í verk. Fýra 
tíðandi strategimál vórðu sett í verk í 2024 

Tey strategisku málini, sum vórðu verksett í 2024 eru:

3. Felags heimasíða
Nýggja felags heimasíðan hjá Sjúkrahúsverkinum varð almannakunngjørd í juli 2024. 
Heimasíðan er pallurin fyri samski�i og upplýsing til allar borgarar, uttan mun til hvar tey 
eru stødd landafrøðiliga. Við nýggju felags heimasíðuni betra vit og lætta um sambandið 
millum sjúkrahús og borgaran, sum skal leita sær kunning um ymisk viðurski�i innan 
Sjúkrahúsverkið.

15. Uppraðfesta ADHD-viðgerðartilboð
Sjúkrahúsverkið skal e�ir førimuni menna tilboð í mun til tann tørv, sum er í samfelagnum. 
Útgreinan og viðgerð til vaksin við ADHD er eitt dømi um lutfalsliga nýtt tilboð, og 
bíðilistarnir eru drúgvir. Í 2024 varð ADHD-økið uppraðfest við øktari fíggjarligari játtan, og 
fleiri útgreiningar verða nú gjørdar enn áður.

Okkara 
samleiki

Viðgerð við 
høgari dygd og 
sjúklingatrygd

Starvsfólkamenning 
og trivnaður

KT, medico og 
heilsuskipanir

Strategisk 
menning

Fýra týðandi strategimál 
vórðu sett í verk í 2025  

Tey strategisku málini, sum vórðu verksett í 2025 eru:

4. 
Felags starvsfólkapolitikkur fyri Sjúkrahúsverkið
Í sameinda Sjúkrahúsverkinum skulu øll starvsfólk  

arbeiða eftir somu politikkum. Talan er um starvs­

fólkapolitikkir, trygdarpolitikkir o.a. Sum liður í at  

røkka visjónini fyri 2025 um eitt sameint sjúkra­

húsverk, vórðu felags politikkir fyri øll starvsfólkini í 

Sjúkrahúsverkinum verksettir í mai 2025 .

Politikkirnir hava verið til umrøðu og eru síðani góð- 

kendir av samstarvsnevndunum í Sjúkrahúsverkinum  

og eru samlaðir í eini politikkhandbók. 

18.  
Útbúgving og gransking
Útbúgving, gransking og undirvísing eru grundar­

steinar undir teimum viðgerðum, sum Sjúkrahús­

verkið veitir. Gransking, og serliga gransking í Før- 

oyum, skapar vitan til frama fyri føroyskar sjúklingar.  

Visjónin fyri strategimál 18 – Útbúgving og gransking  

– var at menna og undirbyggja undirstøðukervið til  

sjúkrahúsgransking og har tilhoyrandi undirvísing og  

útbúgving. Málið er rokkið, nú granskingin í Føroyum  

er skipað og leiðslurnar í Sjúkrahúsverkinum hava 

góðtikið organisatiónina. Leiðreglur og mannagong­

dir fyri gransking í Sjúkrahúsverkinum eru gjørdar.

Granskingarforum er skipað, har allir kliniskir deplar á  

Landssjúkrahúsinum, umframt Klaksvíkar Sjúkrahús 

og Suðuroyar Sjúkrahús hava útnevnt umboð fyri 

gransking. Granskingarforum hevði sín fyrsta fund  

í februar 2025. Endamálið er at vera ein samstarvs­

nevnd, sum stuðlar undir allari heilsugransking, og  

sum er við til at gera granskingarpolitikk. Harafturat  

veitir Granskingarforum stuðul og sparring til gransk-

ingarleiðaran.

Eisini hevur Heilsugranskingareindin sett hagtalsfólk, 

umsitingarfólk og fíggjarfólk, sum kunnu ráðgeva, veg­

leiða og hjálpa óroyndum og royndum granskarum í 

samband við gransking.

22.  
Starvsfólkaumbýti í Sjúkrahúsverkinum
Starvsfólkini á teimum trimum sjúkrahúsunum skulu  

kenna Sjúkrahúsverkið sum eitt arbeiðspláss og 

síggja starvsfólkini á hinum sjúkrahúsunum sum 

sínar starvsfelagar. Tí var strategimál nr. 22 um 

starvsfólkaumbýti í Sjúkrahúsverkinum sett í verk. 

Endamálið við hesum strategimáli var at áseta 

karmar, ið eggja starvsfólkum á teimum trimum 

sjúkrahúsunum at býta um arbeiðsstað av og á, 

við tí endamáli, at tey fáa øktan kunnleika, eina 

góða relatión og betri samstarv við starvsfelagar í 

Sjúkrahúsverkinum. 

35.  
Nýggjan fyrisitingarbygning á Klaksvíkar 
Sjúkrahúsi
Sjúkrahúsverkið skal hava nútímans karmar fyri at  

veita sjúklingunum eina tænastu á altjóða stigi. Tí  

vórðu gomlu læknahúsini, ið standa á sjúkrahús­

økinum í Klaksvík, dagførd til fyrisitingarbygning. 

Tann 5. mai var almenn móttøka í nýggju hølunum, 

tá fyrisitingin á Klaksvíkar Sjúkrahúsi flutti inn.

11

Tølini í talvuni niðanfyri vísa eitt úrval av teimum viðgerðum, sum hava verið í Sjúkrahúsverkinum í 2025.

Virksemið í Sjúkrahúsverkinum 
í tølum

5.040
Skurðviðgerðir

12.110
Innleggingar

13.029
CT-skanningar

11.430
Skaðastovu-

viðgerðir

50.012
Røntgenkanningar

3,8
Miðal innleggingartíð

(dagar)

4.736
MR-skanningar

53.972
Seingjardagar

tilsamans 

2.989
Sjúklingarferðir

uttanlands

31.140
Gistingar á

Sjúklingahotellinum
Tórshavn

642
Børn fødd

1.674.600
Rannsóknarstovu-

kanningar

1.173
Starvsfólk
(ársverk)

7.510
Sjúkraflutningar

113.760
Ambulantar

vitjanir

1.618
Blóðgávur latnar
blóðbankanum

Fíggjarliga úrslitið: 
5,4 mió. kr. í avlopi
Játtanin hjá Sjúkrahúsverkinum var 1,2 mia. kr. í 2025. Samanlagt var úrslitið eitt avlop á 5,4 mió. kr. 

Serliga var tað kontan til viðgerð uttanlands, sum hevði avlop, hóast talið á sjúklingum, sum vórðu sendir 

uttanlands til viðgerð, enn einaferð setti met.

Í 2025 fingu hesi virkisøkir ítøkiliga játtan, sum er 

brúkt á hendan hátt.

1,5 mió. kr. til íverksetan av krabbameinsátøkum
Útgreiningareindin varð sett í verk 1. oktober. Ein 

sjúkrarøktarfrøðingur er settur í Endoskopiini. 

Ein sjúkrarøktarfrøðingur er settur í Palliativa toy­

mið, og undirvísing í palliatión hevur verið bæði fyri 

starvsfólki á sjúkrahúsunum og í primera geiranum. 

Ambulanta virksemið innan urologi á Klaksvíkar 

Sjúkrahúsi er økt.

5,2 mió. kr. til at seta serlæknar í starv
Ein serlækni í patologi við stuðulsfunktión, ein ser­

lækni í psykiatri við stuðulsfunktión, ein serlækni í 

radiologi við stuðulsfunktión, og stuðulsfunktión 

til pínuklinikkina vórðu sett í starv við játtan úr ser­

læknapuljuni.

6 mió. kr. til kliniskt virksemi í H-bygninginum
Tveir bioanalytikarar vórðu settir í starv, umframt at 

stór íløga varð gjørd í framkomna tøkni í Rannsóknar­

stovuni á Landssjúkrahúsinum.

1 mió. kr. til universitetssjúkrahús
Henda upphædd varð raðfest til gransking, og varð 

lutað út til sjey granskingarverkætlanir í Sjúkrahús­

verkinum.

Politiskar raðfestingar í 2025

í kr. 	 Játtan 2025	 Roknskapur 2025	 Avlop/Hall 2025
Úrslit Klaksvíkar Sjúkrahús 	                 111.073.000 	              111.520.554 	-  447.554  

Úrslit Suðuroyar Sjúkrahús 	                 97.720.000 	                 97.266.232 	                   453.768 

Úrslit Landssjúkrahúsið 	              781.539.000 	              782.599.655 	-  1.060.655 

Landssjúkrahúsið 	              770.667.000 	              772.062.755 	-  1.395.755 

H-bygningurin, kliniskt virksemi 	                 11.172.000 	                 10.840.255 	                   331.745  

Vaskarí	  - 300.000 	-  303.355 	                       3.355 

Úrslit serviðgerð uttanlands 	              181.329.000 	              175.391.074 	               5.937.926 

Serviðgerð uttanlands 	              152.074.000 	              146.817.294 	               5.256.706 

Flutningur og uppihald 	                 29.255.000 	                 28.573.779 	                   681.221 

Úrslit Sjúklingahotellið Tórshavn 	                 27.934.000 	                 27.905.997 	                     28.003 

Úrslit KT-øki heilsuverksins 	                 10.841.000 	                 10.398.517 	                   442.483 

Úrslit fyri Sjúkrahúsverkið 	           1.210.436.000 	           1.205.082.030 	               5.353.970

13

Granskingarverkætlanir í 2025
Fleiri nýggjar granskingarverkætlanir innan heilsu­

gransking vórðu settar í gongd í Sjúkrahúsverkinum 

í 2025. Millum hesar vóru:

Barnakrabbi í Føroyum og ílegur 
Familjudepilin og Heilsugranskingareindin

Endamálið er at kanna, um ílegur eru partur av  

orsøkini til, at nøkur føroysk børn fáa krabbamein. 

Epidemiologi av colorectal cancer í Føroyum 
Skurðdepilin

Verkætlanin kannar, hvussu colorectal cancer, eisini  

nevnt tjúkktarms- ella endatarmskrabbi, hevur 

ment seg í Føroyum seinastu árini. 

Epidemiologi av mjadnabrotum í Føroyum 
Skurðdepilin

Verkætlanin, sum umfatar tíðarskeiðið 2019–2023, 

hevur til endamáls at savna og greina dátur um 

mjadnabrot og viðgerðina av teimum. 

KLIMAKS - Granskingarverkætlan um  
knæ- og mjadnaskurðviðgerð 
Skurðdepilin

Verkætlanin er ein nýhugsandi máti at betra um við­

gerðina hjá sjúklingum, ið fáa skift knæ- ella mjadna- 

lið.  

Ultraljóð sum partur av krabbameinsviðgerð 
Medisinski depilin og Heilsugranskingareindin

Verkætlanin kannar virknaðin av at nýta ultraljóðs­

leidda innanæðra atgongd til æðrarnar hjá krabba­

meinssjúklingum í sambandi við viðgerðina. 

Hava dálkingarevni varandi árin?  
Kanning av likamsstøðuni, fruktbærinum  
og miðnervalagnum hjá vaksnum fólki,  
sum hava verið fyri dálkingarevnum 
Heilsugranskingareindin 

Endamálið er at kanna, um samband er millum 

umhvørvisdálkandi evnir (PFAS, PCB og kyksilvur) í 

móðurlívi og eftir føðing og heilsufyribrigdi so sum 

kropsvekt, fruktbæri og ávirkan á miðnervalagi, her­

undir eygu. 

Øking av kropsligum virkni hjá innløgdum 
medisinskum sjúklingum við talgildari loysn, 
ið skumpar undir sjúklingar og starvsfólk
Medisinski depilin og Heilsugranskingareindin

Endamálið er at kanna, um økt fokus á kropsligt virkni  

undir sjúkrahúsinnlegging við hjálp frá talgildum 

amboðum kann økja um kropsliga virknisstøðið hjá 

innløgdum sjúklingum. 

Steno 1 -  fleirtáttað interventión at minka um  
hjarta-æðra-sjúku hjá fólki við typu 1 diabetes 
Steno Miðstøðin og Medisinski depilin 

Endamálið er at kanna virknaðin av fleirtáttaðari 

interventión hjá fólki við typu 1 diabetes, sum er í 

stórum vanda at fáa hjarta-æðra-sjúku.  

Primer Cilier Dyskinesi í Føroyum 
Medisinski depilin 

Primer Cilier Dyskinesi (PCD) er ein sjáldsom ílegu­

sjúka, sum ávirkar flutningin av slími í likaminum. Í 

hesi verkætlan verður kannað um títtleikin í Føroyum  

er hægri enn mett. 

Deyðatíttleiki hjá sjúklingum við akuttum 
blóðtøppi í  hjartanum (STEMI) 
Medisinski depilin 

Endamálið er at kanna handfaringina av sjúklingum 

við blóðtøppi í hjartanum. Tølini gera tað møgu­

ligt at samanbera viðgerðina hjá okkum við okkara 

grannalond, at finna útav, hvar vit kunnu menna 

handfaringina. 

1,3 milliónir til gransking  
Sjey verkætlanir hava fingið fígging úr granskingar­

grunninum í Sjúkrahúsverkinum 

Granskingarforum lutaði í 2025 út 1,3 mió. kr. til 

gransking í Sjúkrahúsverkinum. Tað er fyrstu ferð, 

at Sjúkrahúsverkið hevur lutað út eina so stóra upp­

hædd til gransking.

Politiska skipanin hevur raðfest fígging til universi­

tetssjúkrahús. Ein partur av játtanini til universitets­

sjúkrahús, umleið ein millión, varð lutað út til sjey 

granskingarverkætlanir, saman við 300.000 kr., sum 

Landssjúkrahúsið hevur sett av til gransking.

Gransking í Sjúkrahúsverkinum  
Heilsugranskingareindin í Sjúkrahúsverkinum er karmurin um heilsugransking í Føroyum 

og arbeiðir við at savna heilsugranskingina á einum stað. Heilsugranskingareindin er við 

til at varpa ljós á gransking, sum beinleiðis og óbeinleiðis fer fram í Sjúkrahúsverkinum.



15

Har situr Pætur Mikal Holm, fysioterapeutur, ph.d. 

og granskingarsamskipari. Her verður eingin við­

gerð givin, men arbeiðið hevur stóran týdning fyri 

føroyingar. Talan er um skipaða og granskingar­

grundaða menning av viðgerð til fólk við slitgikt – 

serliga tey, sum skulu skifta knæ ella mjødn.

KLIMAKS – nýhugsandi skurðviðgerð
Í 2025 varð verkætlanin KLIMAKS sett í verk. Ein nýggj 

skipan fyri sjúklingar, sum skifta knæ- ella mjadnalið.

Endamálið er ein fast-track viðgerð, grundað á al­

tjóða gransking og tvørfakligt samstarv. Málið er at 

økja um trygd, nøgdsemi og kvalitet í viðgerðini.

Niclas H. Eysturoy, yvirlækni og ph.d., leiðir verk­

ætlanina, meðan Pætur samskipar granskingina 

saman við Onnu Sofíu Hjalt Mohr.

Uppgerð við gamlar siðvenjur
Fyrr lógu sjúklingar leingi á sjúkrahúsi eftir skurð

viðgerð. Fast-track skipanin broytir hetta. At liggja ov 

leingi er ein vandi, tí likamið versnar og vandin fyri 

fylgisjúkum økist.

Tí er dentur lagdur á:

•	 at fáa sjúklingin skjótt upp

•	 at byrja endurvenjing beinanvegin

•	 at fáa fólk skjótt heim aftur

Gransking vísir, at heimavenjing er eins effektiv sum 

venjing á sjúkrahúsi. Hetta styttir innleggingartíðina, 

sum nú er umleið 24 tímar, og gevur fleiri songjar­

pláss.

Úrslitini tala fyri seg
Ein týðandi partur av KLIMAKS er dátugrunnurin. 

Sjúklingar verða fylgdir við spurnabløðum og  

kliniskum dátum, upp til tvey ár eftir skurðviðgerð.

Og hesar kanningar vísa, at sjúklinganøgdsemi er 

sera høgt. Á einum stiga frá 0–100 er miðaltalið 94. 

Hetta bendir á, at sjúklingar kenna seg tryggar og 

væl viðgjørdar.

Tiltøkini byggja á altjóða gransking og menna  

føroyska vitan. Hetta leggur grundarlagið fyri eina 

trygga og effektiva viðgerð av slitgikt – til gagns fyri 

bæði sjúklingar og heilsuverkið.

Gransking betrar um 
sjúklinganøgdsemi
Á sættu hædd í B-bygninginum á Landssjúkrahúsinum er nærum manntómt. Sjúklingar 

og starvsfólk eru flutt í H-bygningin, men innast er ein stova, sum nú er gjørd til granskingar- 

miðdepil hjá Skurðdeplinum.

Í november tók Rannsóknarstovan á 

Landssjúkrahúsinum nýggja rørpostskipan 

til flutning av blóðroyndum í nýtslu. 

Við nýggju skipanini verða blóðroyndir skjótari  

greinaðar, og harvið fær sjúklingurin skjótari svar. 

Áður tók tað á leið ein tíma at samla allar royndirnar, 

sum síðani skuldu greinast. Við nýggju skipanini 

eru fyrstu svarini longu klár, og farin út á deildirnar, 

áðrenn tímin er runnin.

Rørskipanin er knýtt til skaðastovuna og allar seingjar­

deildir, og gjøgnum hana ferðast blóðroyndirnar 

gjøgnum rør, sum verða stýrd við lufttrýsti.

Á Rannsóknarstovuni merkist tað, at sjálvvirkandi 

mannagongdir minka um arbeiðsskaðar, og tøknin 

tryggjar einsháttaðar arbeiðsgongdir. Eisini merkir 

tað, at biokemiska økið nú er tøkniliga á støði við  

deildir uttanlands.

Rannsóknarstovan eitt 
stórt fet inn í framtíðina

Fjórða ársfjórðing vóru nærum 1,16 mió. kr.  

játtaðar til Sjúkrahúsverkið til at minka 

um bíðilistar. Við hesari eykajáttan vórðu 

bíðilistarnir minkaðir við 966 plássum. 

Størsti parturin av játtanini fór til viðtalur í urologi 

á Landssjúkrahúsinum, har 255.000 kr. minkaði 

bíðilistan við 157 plássum, meðan 50.000 kr. fóru til 

telefonviðtalur hjá urologi á Klaksvíkar Sjúkrahúsi, 

har bíðilistin minkaði við 115 plássum.

Á Eygnadeildini á Landssjúkrahúsinum minkaði bíði­

listin við 147 plássum, meðan bíðilistin til ambulantar 

viðtalur í kardiologi á Medisinska deplinum á Lands­

sjúkrahúsinum minkaði við 122 plássum.

Átak stytti bíðilistarnar við  
966 plássum

Endoskopistovan á  
Klaksvíkar Sjúkrahúsi 
umbygd
Í 2025 byrjaði arbeiði at umbyggja endoskopi­

stovuna, sum nú er vorðin rúmligari og ljósari. Nýggj 

útgerð er fingin til vega.

Í sambandi við krabbameinsscreeningina sum fer 

at umfata tarmkrabba, er nú góður møguleiki fyri at 

gera kanningar á Klaksvíkar Sjúkrahúsi.

Starvsfólkabygningurin í 
Klaksvík umvældur
Í oktober 2025 byrjaði umvælingin av Starvsfólka­

bygninginum, sum er frá 1959/1960. Starvsfólkabyg­

ningurin fer at hýsa somu funktiónum, sum hann 

gjørdi áðrenn umbyggingina. 

Sum nakað nýtt verður ein hædd gjørd til rehabili­

tering, har sjúklingar, sum ikki hava tørv á at leggjast 

inn, kunnu hýsast, ímeðan tey eru á einum inten­

sivum rehabiliteringsskeiði. Væntandi stendur byg­

ningurin klárur síðst í 2027.

Í 2023 fekk Klaksvíkar Sjúkrahús ein 

MR-skannara í gávu frá vinnulívinum í 

Norðoyggjum. Skannarin varð tikin í nýtslu 

í 2024.

Í 2025 varð farið undir at gera MR-kanningar av 

prostata í 3T skannaranum. Hetta er eitt týðandi 

framstig innan diagnostikk á urologiska økinum, tí 

kanningin gevur betri møguleikar at staðfesta og 

meta um illgruna er um krabba.

Við nýggja skannaranum verður ein týðandi partur 

av útgreiningini gjørdur lokalt í Føroyum, sum kann 

stytta um bíðitíðir og geva sjúklingum eina meira 

samanhangandi útgreining í Føroyum.

MR-kanning av prostata á 
Klaksvíkar Sjúkrahúsi byrjað






